
Әлемдік өркениет деңгейіне көтерілуге талпынған кез келген 
елдің, ұлттың өз мақсатына жету жолындағы басты қаруы – 
ұлттық рухани құндылықтарды негізге ала отырып, әрбір жеке 
адамның білім алуын қамтамасыз ету. Қазақстан Республикасының 
«Білім туралы» Заңында да білім беру саласыңдағы мемлекеттік 
саясаттың басты ұстанымы ретінде азаматтардың тұлғалық, 
психофизиологиялық, интеллектуалдық даму денгейін арттыру 
үшін олардың үздіксіз білім алуын қамтамасыз ету мәселесі 
қарастырылған. Азаматтардың үздіксіз білім алуын қамтамасыз ету 
білім беру жүйесін ақпараттандырумен тығыз байланысты.

Қазіргідей әлемдік ғаламдану процесі кезеңінде ақпараттар 
ағынынан адам баласы өзінің ұдайы дамып отыруына керекті 
ақпаратты саралап, екшеп пайдалана білуі – бүгінгі уақыттағы 
басты мәселе. Бұл, әсіресе, өскелең ұрпақтың санасын сан-
алуан ақпараттармен улап, ой-өрісінің дамуын дүбара күйде 
қалдырмаудың басты шарттарының бірі. Осыдан келіп туындайтын 
мәселелердің бірі – жастарға сапалы білім, саналы тәрбие беретін 
орта мектепте, колледжде, жоғары оқу орындарында білім беру ісін 
оқытудың жаңа инновациялық әдістерімен толықтыру; оқытудың 
жаңа технологияларын іздестіру; оқушыны ақпаратты талдай білуге, 
ақпараттық, мультимедиялық технологияларды тиімді пайдалана 
білуге үйрету.

Қазіргі кездегі білім берудегі басты мақсат – оқушылардың 
өзіндік танымдылық қабілетін арттыру болып табылады. 
Танымдылық қабілетті арттыру дегеніміз – оқытушы дайын ақпарат 
бермейді, оқушылар өздері ақпаратты түрлендіреді, тасымалдау 
және пайдалану процестерін меңгереді, өзіндік ізденіс жасайды.

Осы мәселелерді шешу үшін оқытушы оқушылардың өзіндік 
қабілеттерін зерттей отырып, мультимедия технологиялары арқылы 
олардың қызығушылығын және танымдылық әрекетін арттыруға 
жағдай жасауы қажет. Оқушылардың өзіндік танымдылық әрекетін 
арттыру үшін оқытушы сабақтың жоспарын құрған кезде өзіндік 
жұмыс түрлеріне көп көңіл бөлуі керек. 

Ғылымның әр саласында білім мазмұны мен көлемі қауырт 
өсіп отырған қазіргі ғылыми-техникалық прогресс кезеңінде бұл 
міндеттердің жүзеге асуы оқушылардың танымдық белсенділігінің 
артуына тікелей байланысты. Демек, оқыту барысындағы 
оқушылардың іс-әрекетінде танымдық белсенділікті арттыру 
көкейкесті мәселе.

Танымдық іс-әрекет – шәкірттің ізденіс, білім алуына 
бағытталған белсеңді ақыл-ой қызметі. Ол танымдық қажеттілік, 
мақсат, танымдық мотив және орындаудың тәсіл-амалдарынан 
тұрады.

Қазақстандық білім деңгейін көтерудің басты міндеті – 
оқу процесінде мультимедиялық мүмкіндіктерінің арқасында 
электрондық оқу-әдістемелік мультимедиялық комплекстерді 
меңгеру, жалпылау және құру; мультимедияны оқу процесінде 
қолдана отырып, оқушылардың танымдылық әрекетін дамыту. 

«Мультимедия» термині латын тілінің «multy» (көп) және 
«media» (орта) сөздерінің бірігуінен құралған. Мультимедия – 

әртүрлі типті ақпараттарды компьютердің ұсыну мүмкіндігін 
дамытатын және адамның мультисенсорлық табиғатына негізделген 
технология.

Мультимедиялық жүйеге арналған оқулықтарды, ғылыми 
еңбектерді саралай келе мультимедия терминіне «ақпараттық 
орта» деген мағына беруге болады. Ал, «ақпараттық орта» түсінігін 
белгілі бір ортада ақпараттық технологияларды пайдалану арқылы 
ақпаратты ұсыну мен өңдеуге бағытталған арнайы ұйымдастырылған 
процесс деп қабылдауымызға болады.

Зерттеушілердің пікірі бойынша дәстүрлі оқыту әдісімен 
берілген материалдың 25 %-ы, көру арқылы 33 %-ы, көру-
есту арқылы 50 %-ы, ал, мультимедиялык интерактивті оқыту 
бағдарламалары көмегімен берілген материалдың 75 %-ы есте 
сақталады екен.

Оқыту, білім беру тәжірибесі педагогикалық үрдістің сапасын 
үнемі арттырып отыруды талап етеді. Сол себепті педагогикалық 
үрдісті технологияландыру мәселесі маңызды болып саналады.

Ақпараттық технология қызметінің құралы ретінде жаңа 
ақпараттық технологияның компьютерлік құралдары қолданылып 
жүр, алайда заман талабына сай компьютерлік техниканың 
дамып жетілуіне байланысты ғылыми сипаттағы компьютерлік 
бағдарламаларды жасау керек және ол оқушының іс-әрекетінің 
интеллектуалды құрылысымен сәйкес келуі тиіс.

Осы айтылғандарды жасайтын болсақ, оқытушы қолына 
оқытудың  жаңа қуатты құрылымын беріп қана қоймай, білімнің 
тереңіне бойлай аламыз әрі оқытудың бүкіл мазмұнының өзгеруіне 
мүмкіндік береміз. Бұл оқу пәнін оқытудың  әдістемесіне де әсер 
етпей қоймайды.

Оқушының оқу үрдісіндегі іс-әрекеті оқу-танымдық 
сипатта болады. Оқытудың нәтижелігі оқытушының оқу үрдісін 
оқушының танымдық іс-әрекетінің негізгі заңдылықтарына сәйкес 
ұйымдастыруы негізінде анықталады. Оқушы оқу танымдық іс-
әрекеті арқылы қоршаған ортаны ғылыми  түрде түсінуге тырысады, 
осының негізінде ізденімпаздықпен айналысады. 

Қызығу (латын interest – мәні бар, маңызды) – адам ерекше 
сезінетін қимылдың нақты себебі. Қызығуды жеке тұлғаның өз 
әрекетіне бағалық қатынасы деп анықтауға болады. Оқушының 
танымдық қызығуы танымдық саласына қатынасынан пайда болады. 
Оқуға, білуге деген қызығу танымдық белсенділіктің қозғаушысы 
екені белгілі. Л. Выготский бұл жөнінде былай деген: «Ең алдымен, 

баланы бір әрекетке тарту үшін, сен оны қызықтыр, оның бұл 
әрекетке дайын екенін білу үшін қамқорлық жаса, осыны іске 
асыру үшін барлық күшін салатыны және бала өзі қимылдайтынын, 
ал оқытушы болса сол әрекетті басқарып, бағыттап отыру керек. 
Оқушылардың  танымдық қызығуы олардың білім сапасы мен даму 
деңгейіне байланысты ойлау әрекетінің әдістерінің қалыптасуына 
тәуелді».

Қазіргі мектептерде білім беру жүйесінде әртүрлі қиындықтар 
кездеседі. Сол қиындықтардың бірі оқушылардың өзіндік берілген 
тапсырманы істей алмауы.

Мысалы, оқушыларға оқытушы өзіндік орындауға тапсырма 
беретін болса, оқушылар ақпаратты қалай іздеу және қайдан алу 
керектігін білмейді. Ал қазіргі кездегі білім берудегі басты мақсат 
– Оқушылардың  өзіндік танымдылық қабілетін арттыру болып 
табылады. Танымдылық қабілетті арттыру дегеніміз – оқытушы 
дайын ақпарат бермейді, оқушылар өздері ақпаратты түрлендіреді, 
тасымалдау және пайдалану процестерін меңгереді, өзіндік ізденіс 
жасайды.

Өзіндік танымдылық қабілеті үш компоненттен тұрады:
1) Ойдың компоненттері: болжау әрекеті, әдіс-тәсілдерді 

таңдау әрекеті, нәтижеге жету;
2) Жігерлілік  компоненттері: қайсарлық, өжеттілік, автономдық, 

өзін-өзі бақылау, тексеру;
3) Мотивациялық компоненттері: іс-әрекетке көңіл бөлу, 

өзіндік жұмыс жасауға деген қызығушылық, қызығушылық бағыты; 
Осы компоненттерді меңгерген оқушы өзіндік жұмыс жасай 

алады.
Оқушылардың өздігінен танымдық қабілетін арттыру үшін 

қазір көптеген технологиялар мен әдіс-тәсілдер де қолданылып жүр.
Осы технологиялардың біріне мультимедияны жатқызуға болады. 
Мультимедиялық технологияны биология сабағында қолдану үлкен 
жетістіктер әкеледі деп ойлаймыз.

Мультимедия адамның ойлау қабілетін ғана дамытпайды, 
сонымен бірге қабылдау, есте сақтау, елестету, эмоция және тағы 
сол сияқты психологиялық функцияларды дамытады. Компьютер 
оқушыға өзі көмек беріп отырады, қатесін түзеп, түрлі-түсті сурет 
арқылы баланың қызығушылығын арттырады.

Мультимедиялық технологиялармен оқушылардың 
танымдылығын арттыру барысында әрбір оқушының өзіндік 
ерекшеліктеріне, ынтасына, мүмкіндіктеріне көңіл бөлуіміз керек. 

Білім алу жүйесінде мультимедия оқытушыға сенімді көмекші құрал 
бола алады деп ойлаймыз. 

ЖАңАШЫЛ ОЙЛАУ – ТҰЛҒАЛЫқ ҰСТАНЫМ

СоЛтАнгАзиновА б. е.
бастауыш сынып мұғалімі, Ә. Бөкейхан атындағы лицей-мектебі, Павлодар. қ

Өмір қағидаттары түрленіп, күрделене түскен қазіргі уақыт 
адам баласынан таптаурын болған әрекеттерден ауытқуды, тың 
әрекеттерді, ұтқырлықты, икемді, яғни түпкілікті нәтижеге жетелер 
ойлауды, жаңа жағдайларға шұғыл бейімделуді, қайсыбір мәселені 
шешу үшін шығармашылық көзқарас-ұстанымды талап етеді. 
Сондықтан да жаңашылдыққа негізделгеншығармашылық қабілетті 
дамыту үшін баланың нағыз сезімтал кезеңін өткізіп алмау аса 
жоғары маңызға ие. 

Мектеп өміріне уақыт талаптарынан туындаған жаңа үрдістер 
еніп жатса да, бағдарламалар мен оқулықтар қаншалықты өзгерсе 
де, шәкірттердің креативті, яғни жаңаша ізденісте ойлауын дамыту 
мәселесі жалпы білім мен тәрбие берудегі әрдайым басымдыққа ие 
мақсат-міндеттің бірі болып қала береді. 

Шығармашылық тұрғыда жаңаша ойлап, әрекет ете алатын 
адам қоғамға сәтті бейімделетінін уақыт әлдеқашан дәлелдеген. 
Мұндай жандар кез келген сәтте туындауы мүмкін күрделі де қиын, 

жағымсыз жағдайларға еркін төтеп беріп, оң нәтиже таба алады, 
өзінің мүмкіндіктерін ұтқыр жүзеге асырады.  

Рас, өмірдің ағысы бұрынғыдай кез келген жағдайға мойынсұну, 
өткенді қайталау, өзгеге еліктеудің орнына жаңа талаптарды алып 
келді. Олар – қалыптасқан түйінді мәселелерді айқын аңғара білу, 
тани алу, сабырмен қабылдау және өз бетінше шешу. Бұл жаңа 
талаптарға тек жаңашыл, шығармашылық ойлау һәм әрекет ету 
деңгейі жоғары адамдар ғана бейімделе алады. 

Жаңашыл тұрғыда шығармашылық ойлау һәм әрекет ету 
дегеніміз не? Бұл сауалдың ғылыми тұрғыдағы түсінігі былайша 
өріледі: креативті, яғни жаңаша әрі шығармашылық тұрғыда 
ойлау, әрекет ету – ерекше идеяларды қалыптастыру, ойлаудың 
әдеттегі соқпағынан ауытқу, күрделі жағдайларды шұғыл шешудің 
мүмкіндігі. Тәжірибе көрсеткендей, бастауыш сынып шәкірттерінің 
жаңашыл һәм шығармашылық ойлауының дамуы іздену-зерттеу 
әрекетінде айқын көрінеді. Қазіргі түсінікпен айтар болсақ, 
оқушылардың іздену-зерттеу әрекеті дегеніміз – түрлі жобалық 
жұмыстары. Мұндай іс-әрекет баланы қайсыбір мәселені тереңнен 
зерделеп көруге, жағдайдың шешімін табу үшін нақты мақсаттар мен 
міндеттер қоюға, байлам жасауға, көзделген нысананы зерттеудің 
барысын жіті ойластыруға, зерделеу-зерттеу жұмысының негізгі 
әрі тиімді алғышарттарын ұсынуға және белгілі бір қорытынды 
жасауға мәжбүр етеді [1].

Ең бастысы – жас шәкірттің шығармашылық ойлауын дамыту 
үшін оның таңдануы мен қызығушылығына басты назар аударылуы 
керек.  

Шығармашылық ойлаудың заманауи теориясының 
атасы саналатын, америкалық ғалым-психолог Пол Торренс 
шығармашылық ойлауды «...тереңірек қазу, байыптырақ қарау 
мен көру, қателерді түзету, тереңдікке құлдилау, қажет болса 
мысықпен де сөйлесу, қабырғаны қақ жарып өту, күннің өзін тұтату, 
құмға қамал тұрғызу, болашақты қасқайып тұрып қарсы алу» 
деп түсіндіреді.  Міне, біз бастауыш мектепте тәрбиелеп отырған 
балалар осындай өреге жете ала ма? Әрине, мақсат – жету. Бірақ ол 
оңай шаруа болмайды. Мұғалімнің ерекше ізденісі, ілкімді іскерлігі, 
асқан шеберлігі, кәсіби ұтқырлығы қажет! 

Бүгінгі бастауыш мектепте жұмыс істейтін әр мұғалім сабақтан 
тыс іс-шараларды қалай тиімді етіп құру керектігі туралы ойлануы 
керек. Мұндағы түпкі нәтиже - балалар үнемі сыни тұрғысынан 
шығармашылық ойлау мен шығармашылық белсенділікті 

